
Հայաստանի Հանրապետության 2015 թվականի պետական բյուջեում  և Հայաստանի Հանրապետության կառավարության 2014 թվականի դեկտեմբերի  18-ի  N 1515-Ն որոշման մեջ փոփոխություններ և լրացումներ կատարելու  մասին  Հայաստանի Հանրապետության կառավարության որոշման նախագծի ընդունման 


Հայաստանի Հանրապետության կառավարության 2011 թվականի հունիսի 2-ի թիվ 860-Ն որոշմամբ հաստատվել է իրավաբանական անձանց պետական գրանցման, անհատ ձեռնարկատերերի պետական հաշվառման, քաղաքացիական կացության ակտերի գրանցման և ապոստիլ դնելու վճարովի ծառայությունների ցանկը և վճարների չափերը: Ծառայությունների մատուցումից ստացվող մուտքերի հաշվեգրման նպատակով Հայաստանի Հանրապետության ֆինանսների նախարարության գանձապետարանի ստորաբաժանումում բացվել է  արտաբյուջետային հաշիվ Հայաստանի Հանրապետության արդարադատության նախարարության համար: 
Հայաստանի Հանրապետության արդարադատության նախարարության արտաբյուջետային հաշվին 2014 թվականին վճարովի ծառայությունների մատուցման դիմաց մուտքագրվել է  227352,2 հազ. դրամ, իսկ 2015 թվականի հունվարի 26-ի դրությամբ`  5902,3 հազ. դրամ: 
Հայաստանի Հանրապետության կառավարության 2014 թվականի մարտի 27-ի 364-Ն և 2014 թվականի սեպտեմբերի 18-ի 1006-Ն որոշումներով հաստատված նախահաշիվների համաձայն 2014 թվականին նախատեսվել է ծախսել 297181,8 հազ. դրամի չափով, փաստացի ծախսը կազմել է 263443,2 հազ. դրամ: Արտաբյուջետային հաշվի մնացորդը 01.01.2015թ. դրությամբ կազմել է 524,3 հազ. դրամ: 
Հաշվի առնելով 2014 թվականի ամսեկան մուտքագրված գումարները` 2015 թվականին կանխատեսվում է եկամուտ 220000,0 հազ. դրամի չափով, այսինքն ամսեկան մոտ 18333,3 հազ. դրամ: 
Ներկայացվող նախահաշվում 2015 թվականի ընդհանուր ծախսը կազմում  է 220524,3 հազ.դրամ, որից 147983,8 հազ. դրամը նախատեսվում է օգտագործել  նախարարության աշխատակիցների պարգևատրման և դրամական խրախուսման  նպատակով: 
Հաշվի առնելով այն հանգամանքը, որ Հայաստանի Հանրապետության արդարադատության նախարարությունում կազմակերպվում են նախապես չպլանավորված  հանդիպումներ ու քննարկումներ ՀՀ տարբեր պաշտոնյաների, ինչպես նաև բազմաթիվ միջազգային կազմակերպությունների ղեկավարների և ներկայացուցիչների հետ՝ նախահաշվում ներկայացուցչական ծախսեր հոդվածով նախատեսվել է 12500,0 հազ. դրամ:
Հայաստանի Հանրապետության արդարադատության նախարարությունն ունի բազմաթիվ առանձնացված ստորաբաժանումներ, որոնք տեղակայված են ոչ միայն Երևանում, այլ նաև Հայաստանի Հանրապետության տարբեր մարզերում /քրեակատարողական հիմնարկներ, ԴԱՀԿ ծառայության տարածքային ստորաբաժանումներ, ՔԿԱԳ տարածքային ստորաբաժանումներ, Իրավաբանական անձանց պետական ռեգիստրի տարածքային ստորաբաժանումներ, Նոտարական գրասենյակներ և այլն/: Տարբեր օրենքների և Հայաստանի Հանրապետության արդարադատության նախարարության կանոնադրության համաձայն՝ նախարարությունն ունի այդ ստորաբաժանումների նկատմամբ վերահսկողական լիազորություններ: Որպեսզի հնարավոր լինի այդ լիազորությունն իրականացնել՝ Հայաստանի Հանրապետության արդարադատության նախարարության աշխատակիցները /ներքին աուդիտ, վերահսկողության տեսչություն/ գործուղվում են մարզեր: Հետևաբար ներքին գործուղումներ հոդվածով նախատեսվել է 3000.0 հազ. դրամ:
Հայաստանի Հանրապետության կառավարության 17.02.2013թ. թիվ 194-Ն որոշման համաձայն՝ Հայաստանի Հանրապետության արդարադատության նախարարությանը հատկացված է 11 ծառայողական ավտոմեքենա, սակայն նախարարության հաշվեկշռում փաստացի առկա է ընդամենը 7 ավտոմեքենա: Հայաստանի Հանրապետության արդարադատության նախարարության ղեկավար անձնակազմի, ինչպես նաև ստորաբաժանումների աշխատանքները առավել արդյունավետ կազմակերպելու համար անհրաժեշտություն է առաջացել նախարարի համար ձեռքբերել թվով 1 տրանսպորտային միջոց:
Քանի որ վերջին տարիների ընթացքում Հայաստանի Հանրապետության արդարադատության  նախարարության աշխատակիցների թվաքանակն ավելացել է, իսկ նախարարությանը վարչական սարքավորումների ձեռքբերման հոդվածով ՀՀ պետական բյուջեից գումար չի հատկացվել, նախարարության բնականոն աշխատանքն ապահովելու համար առաջացել է 9971,0 հազ. դրամի վարչական սարքավորումների ձեռքբերելու պահանջ:
Հայաստանի Հանրապետության արդարադատության նախարարության հաշվեկշռում գտնվող ավտոմեքենաների մեծ մասը արտադրության տարեթվով արդեն հին են և պահանջում են անընդհատ վերանորոգում: Դրանով պայմանավորված՝ Մեքենաների և սարքավորումների ընթացիկ նորոգում և պահպանում հոդվածով նախատեսվում է 2000.0 հազ. դրամ:
 «Շենքերի և կառույցների ընթացիկ նորոգում և պահպանում» բյուջետային դասակարգման տնտեսագիտական հոդվածով  նախատեսված է 29,039.5 հազ. դրամ` որպես շենքերի և շինությունների ընթացիկ վերանորոգման ծախս, որից`
 ա) 9039.5 հազ. դրամը նախատեսված է 2014 թվականի դեկտեմբերի 23-ին «Նավասարդ Շինարար» ՍՊԸ-ի հետ կնքված թիվ «ԴԾԻԳ-ՊԸԱՇՁԲ-14/08» «Ընթացիկ վերանորոգման աշխատանքների» պայմանագրի շրջանակում կատարված աշխատանքների պարտքի մարման համար: Հիշեցնեմ, որ վերոնշյալ պայմանագրով նախատեսված է եղել 2014 թվականի ընթացքում «Նավասարդ Շինարար» ՍՊԸ-ին վճարել կանխավճար` /9938.472 հազ.դրամ/, սակայն տարեվերջին Հայաստանի Հանրապետության արդարադատության նախարարության արտաբյուջետային միջոցների սակավության պատճառով հնարավոր է եղել «Նավասարդ Շինարար» ՍՊԸ-ին վճարել միայն 898.972 հազ.դրամ: Արդյունքում «Շենքերի և կառույցների ընթացիկ նորոգում և պահպանում» բյուջետային դասակարգման տնտեսագիտական հոդվածով  առաջացել է  9039.5 հազ.դրամի պարտք:  
բ) 20000.0 հազ.դրամը նախատեսված է Հայաստանի Հանրապետության արդարադատության նախարարության տարածքային ստորաբաժանումների շենքերի ընթացիկ վերանորոգման աշխատանքների կատարման համար: Նախարարության տարածքային ստորաբաժանումների շենքերի մեծ մասն ունի վերանորոգման կարիք (պատերի թարմացում, դռների և պատուհանների վերականգնում, տանիքի վերանորոգում, սանհանգույցների վերանորոգում, հատակի վերանորոգում և այլ նմանատիպ աշխատանքներ): Ղեկավարվելով «Գնումների մասին» Հայաստանի Հանրապետության օրենքի 17-րդ հոդվածի 5-րդ կետով` վերոնշյալ /20000.0 հազ.դրամ ընդհանուր արժեքով/ շենքերի ընթացիկ վերանորոգման աշխատանքները նախատեսվում է ձեռքբերել գնման «Պարզեցված ընթացակարգ» ձևով:
Նախարարության բնականոն աշխատանքը կազմակերպելու համար անհրաժեշտություն է առաջացել ձեռքբերել 2 հատ տպիչ /պատճենահանման մեքենա/ 1030.0 հազ. դրամ ընդհանուր արժողությամբ:
Նախատեսվում է նաև մարել 2014 թվականի արդյունքով «Գործադիր իշխանության, պետական կառավարման հանրապետական և տարածքային կառավարման մարմինների պահպանում արտաբյուջետային միջոցների հաշվին» ծրագրի «Շենքերի և կառույցների ընթացիկ նորոգում և պահպանում» տնտեսագիտական դասակարգնման հոդվածով` արտաբյուջետային միջոցների չբավարարման պատճառով գոյացած 9039.5 հազ.դրամի կրեդիտորական պարտքը: 
  Ելնելով վերոնշյալից, Ձեզ է ներկայացվում «Հայաստանի Հանրապետության արդարադատության նախարարության արտաբյուջետային հաշվի միջոցների ծախսման 2015 թվականի նախահաշիվը հաստատելու, Հայաստանի Հանրապետության 2015 թվականի պետական բյուջեում և Հայաստանի Հանրապետության կառավարության 2014 թվականի դեկտեմբերի  18-ի  N 1515-Ն որոշման մեջ փոփոխություններ և լրացումներ կատարելու  մասին» Հայաստանի Հանրապետության  կառավարության որոշման նախագիծը։

